საქართველოს ოკუპირებული ტერიტორიებიდან დევნილთა, შრომის ჯანმრთელობისა და სოციალური დაცვის სამინისტრო
ასოცირების დღის წესრიგის შესრულების  ანგარიში
2019 წ. 
ჯანმრთელობის დაცვა 

· სამედიცინო პერსონალისა და მოსახლეობისთვის ანტიბიოტიკების მოხმარებაზე ცნობიერების ასამაღლებელი კამპანიების რეგიონებში ჩატარება (258)

ანტიბიოტიკების რაციონალური გამოყენებისა და ანტიმიკრობული რეზისტენტობის შესახებ  ჩატარდა ათი ტრეინინგი, რომლებშიც მონაწილეობდა 250 ექიმი.    ქართულად ითარგმნა და 3000-იანი ტირაჟით დაიბეჭდა სენფორდის ანტიმიკრობული თერაპიის გაიდლაინი (2018 წლის გამოცემა). აღნიშნული გაიდლაინები უფასოდ გადაეცათ ექიმებს.  მოსახლეობისთვის ანტიბიოტიკების მოხმარებაზე ცნობიერების ასამაღლებლად  მასმედიაში მომზადდა გადაცემები.   სენფორდის გაიდლაინის ელექტრონული ვერსია თავისუფალი წვდომით კითხვა-ბეჭვდის შესაძლებლობით განთავსებულია www.ncdc.ge ვებგვერდზე და ყველა დაინტერესებულს აქვს მისით სარგებლობის შესაძლებლობა.  
შემუშავდა ინფექციების პრევენციისა და კონტროლის ახალი ეროვნული გაიდლაინი. ინფექციების პრევენციისა და კონტროლის საკითხებზე სამედიცინო პერსონალის ცოდნის დონის ამაღლების მიზნით ტრეინინგები ჩაუტარდა 500-ზე მეტ ეპიდემიოლოგს, კლინიცისტს, სტომატოლოგსა და ექთანს. ანტიმიკრობული რეზისტენტობის საკითხებზე ტარდება სამედიცინო პერსონალისა და ვეტერინარების ერთობლივი შეხვედრები.  

· ანტიმიკრობული რეზისტენტობის ეროვნული პროფილის შექმნა (262.1)
CAESAR-ის ქსელში ჩართულია  ქვეყნის წამყვანი ოცდასამი მიკრობიოლოგიური ლაბორატორია, რომლებიც ქვეყნის მასშტაბით დაახლოებით 200 საავადმყოფოს ემსახურებიან და ანხორციელებენ ინფექციების გამომწვევი პათოგენების იდენტიფიცირებას და რეზისტენტობის განსაზღვრას.  მიმდინარეობს ანტიმიკრობული რეზისტენტობის მონაცემთა შეგროვება, დამუშავება და CAESAR ქსელში ინფორმაციის გაზიარება. მიკრობიოლოგებს ჩაუტარდათ მენტორინგი EUCAST-ის სტანდარტით რეზისტენტობის განსაზღვრის შესახებ და ასევე ხარისხის შიდა და გარე კონტროლის პროგრამის შესახებ.

· სტაციონარულ სამედიცინო დაწესებულებებში ანტიბიოტიკების გამოყენების, სამედიცინო მომსახურებასთან ასაოცირებული ინფექციების და ანტიმიკრობული რეზისტენტობის ერთმომენტიანი პრევალენტობის კვლევის დანერგვა და ჩატარება (262.2).
ქვეყნის მასშტაბით ოცდახუთ სტაციონარული სამედიცინო დაწესებულების სამედიცინო პერსონალს ჩაუტარდა ტრეინინგები ანტიბიოტიკების გამოყენების, სამედიცინო მომსახურებასთან ასაოცირებული ინფექციების და ანტიმიკრობული რეზისტენტობის ერთმომენტიანი პრევალენტობის კვლევის დიზაინისა და მონაცემთა ანალიზის შესახებ.                                   

თოთხმეტ მულტიპროფილურ, რეფერალურ სტაციონარულ სამედიცინო დაწესებულებაში ჩატარდა ანტიბიოტიკების გამოყენების, სამედიცინო მომსახურებასთან ასაოცირებული ინფექციების და ანტიმიკრობული რეზისტენტობის ერთმომენტიანი პრევალენტობის პილოტური კვლევა.

· ქართველი რეზიდენტების ჩართვა ხმელთაშუა ზღვის ქვეყნების ეპიდემიოლოგიის სასწავლო პროგრამაში (MediPIET) (259)

ქართველი რეზიდენტების ჩართვა ხმელთაშუა ზღვის ქვეყნების ეპიდემიოლოგიის სასწავლო პროგრამაში (MediPIET).

· აივ ინფექცია/შიდსისა და ტუბერკულოზის მართვის ეროვნული სტრატეგიების შემუშავება  - 2019-2022 წლებისთვის (260)
აივ ინფექცია/შიდსისა და ტუბერკულოზის მართვის განახლებული ეროვნული სტრატეგიები შემუშავდა და დამტკიცებულ იქნა  აივ ინფექცია შიდსთან, ტუბერკულოზთან და მალარიასთან ბრძოლის  ქვეყნის საკოორდინაციო საბჭოს (CCM) მიერ 2018 წელს. 

· საქართველოში C ჰეპატიტის ელიმინაციის 2016-2020 წლების ეროვნული სტრატეგიის მიხედვით, C ჰეპატიტის სკრინინგის გაფართოება ძირითად სამიზნე პოპულაციაზე აქცენტირებით (262.3)

C ჰეპატიტის სკრინინგის ელექტრონულ ბაზაში, C ჰეპატიტზე 2019 წელს სულ ჩატარებულია  1.187.302 ტსეტირება 578,833 უნიკალურ ბენეფიციარზე, მათგან საეჭვო დადებითი აღმოჩნდა 21,256  უნიკალური პირი (3,67%). ამავე პერიოდში, ქვეყანაში სულ ჩატარებულია 21,019 კონფირმაციული კვლევა, რომელთაგან დადასტურდა 15,645 შემთხვევა (74,4%).

· მოსახლეობის ინფორმირებულობის ამაღლება ჯანსაღი ცხოვრების წესის შესახებ, მ.შ.: თამბაქოსა და ალკოჰოლის მავნე ზემოქმედების, ფიზიკური აქტივობის, ჯანსაღი კვებისა და ფსიქიკური ჯანმრთელობის თაობაზე (261)
ჯანმრთელობის ხელსეწყობის სახელმწიფო პროგრამა მოიცავს შემდეგ კომპონენტებს: ჯანსაღი კვების შესახებ განათლება; ალკოჰოლის ჭარბი მოხმარების შესახებ ცნობიერების ამაღლება, ფიზიკური აქტივობის ხელშეწყობა, C ჰეპატიტის პრევენციისა და მოსახლეობის განათლების ხელშეწყობა; ფსიქიკური ჯანმრთელობის ხელშეწყობა; ნივთიერებადამოკიდებულებისა და აზარტულ თამაშებზე დამოკიდებულების პრევენცია და გარემო და ჯანმრთელობის საკითხები.
რუტინულ რეჟიმში ხორციელდებოდა საინფორმაციო სახის შეხვედრები თამბაქოს კონტროლის კანონმდებლობის აღმასრულებელ სტრუქტურებთან და დარგის ექსპერტებთან კანონმდებლობის აღსრულების შეფასების და გაუმჯობესების მიზნით; თამბაქოს კონტროლის  კანონმდებლობის აღსრულების ხელშეწყობის მიზნით სხვადასხვა ტიპის დაწესებულებებში, სავაჭრო ობიექტებსა და საზოგადოებრივ ტრანსპორტში მიმდინარეობს კანონმდებლობის აღსრულების მონიტორინგი  შესაბამისი კითხვარების მეშვეობით, ხორციელდება დარღვევებზე რეაგირება.
რუტინულ რეჟიმში ხორციელდებოდა თამბაქოსათვის თავის დანებებს ცხელი ხაზის ფუნქციონირება (თვეში საშუალოდ ხორციელდება 400-მდე ზარი). 

მზადდება ვიდეორგოლები და ბეჭვდითი მასალები, ტარდება საინფორმაციო შეხვედრები  საზოგადოებრივი ჯანმრთელობის ადგილობრივი ცენტრების წარმომადგენელთათვის თამბაქოს კონტროლის,  ფიზიკური აქტივობის, ჯანსაღი კვებისა და ფსიქიკური ჯანმრთელობის საკითხებზე.  სამინისტრო ასევეახორციელებს სისხლის უანგარო, რეგულარული დონორობის საინფორმაციო და კიბოს სკრინიგნის პროგრამების საპოპულარიზაციო კამპანიებს მოსახლეობის ცნობიერების ამაღლების მიზნით.

· საქართველოს თამბაქოს კონტროლის კანონმდებლობის ევროკავშირის შესაბამის დირექტივებთან დაახლოების ხელშეწყობა, ჯანმრთელობის მსოფლიო ორგანიზაციის თამბაქოს კონტროლის ჩარჩო კონვენციის და მისი აღსრულების გაიდლაინების (WHO FCTC) გათვალისწინებით და ევროკომისიის ტექნიკური დახმარების და ინფორმაციის გაცვლის ინსტრუმენტის (TAIEX) გამოყენებით; თამბაქოს ნაწარმით უკანონო ვაჭრობის აღმოფხვრის ოქმზე მიერთების ხელშეწყობა დაინტერესებულ მხარეთათვის სემინარის ჩატარების გზით (263.1)
ასოცირების შეთანხმების 2019 წლის გეგმის შესაბამისად, ევროკავშირის მიერ ჩატარდა კვლევა, რომლის მიზანი იყო ეროვნული კანონმდებლობის ევროკავშირის შესაბამის დირექტივებთან შედარებითი ანალიზი, ხარვეზების გამოვლენა და რეკომენდაციების შემუშავება. კვლევის საბოლოო შედეგები ჯერ წარდგენილი არ არის, თუმცა საქართველომ ოფიციალური განაცხადი გააკეთა TAIEX-ის ფარგლებში კვლევის შედეგების გაცნობის სემინარის მოწყობასა და უფრო ჩაღრმავებული ანალიზის გაკეთებაში ტექნიკური დახმარების მიღებაზე. ამასთან, TAIEX  განაცხადი ასევე ითვალისწინებს დაინტერესებულ მხარეთა ვორკშოპის ჩატარებას, თამბაქოს ნაწარმის უკანონო ვაჭრობის აღმოფხვრის ოქმთან დაკავშირებით. 

· თამბაქოს კონტროლის კანონმდებლობის (2017 წლის მაისში დამტკიცებული საკნონმდებლო ცვლილებების პაკეტის) განხორციელების ხელშეწყობა, ევროკავშირის შესაბამისი დირექტივების აღსრულების ვადების გათვალისწინებით (263.2)
2019 წლის მაისში დასრულდა თამბაქოს კონტროლის ეროვნული სტრატეგიისა და სამოქმედო გეგმის განახლებულ ვერსიებზე მუშაობა, რაც წარდგენილია დამტკიცებისთვის. ახალი კანონმდებლობის განხოციელებაზე მუშაობა წარმატებით მიმდინარეობს, ჯანმრთელობის ხელშეწყობის სახელმწიფო პროგრამის და სხვა დონორური პროექტების ფარგლებში, რაც მოიცავს რუტინულ მონიტორინგს, ტრენინგებს, ვორკშოპებს, თამბაქოს კონტროლის სხვადასხვა პოლიტიკაზე მუშაობას და კვლევების განხოციელებას.

· სისხლის უსაფრთხოების სფეროში ევროკავშირის დაძმობილების ინსტრუმენტის (EU Twinning instrument) საპროექტო განაცხადის (Twinning Project Fiche) მომზადება (264.1)
· უსაფრთხო სისხლის დაძმობილების პროექტის დაწყება  (Blood Safety Twinning project)
(264.2)
ევროკავშირის დაძმობილების პროექტის („სისხლის უსაფრთხოების სისტემის გაძლიერება საქართველოში“) ფარგლებში, კონკურსის წესით, შერჩეულ იქნენ პარტნიორი ქვეყნები: ლიტვის და ჰოლანდიის კონსორციუმი. დაძმობილების პროექტის („სისხლის უსაფრთხოების სისტემის გაძლიერება საქართველოში“) ფარგლებში, გაფორმდა ხელშეკრულებები პარტნიორ ქვეყნებთან. პროექტი დაიწყო 2020 წლის 15 იანვრიდან.

· ადამიანის ორგანოების, ორგანოთა ნაწილების, ქსოვილებისა და უჯრედების გადანერგვის მიმარულებით არსებული ეროვნული კანონმდებლობის ევროკავშირის კანონმდებლობასთან ჰარმონიზაცია (265.1)
ორგანოთა ტრანსპლანტაციის მიმართულებით დირექტივების იმპლემენტაციის მიზნით საქართველო აქტიურად თანამშრომლობს ევროკავშირთან ევროკომისიის ტექნიკური დახმარებისა და ინფორმაციის გაცვლის ინსტრუმენტის (TAIEX) ფარგლებში.  ექსპერტამ მიერ მოამზადა რეკომენდაციების ორგანოთა, ქსოვილთა და უჯრედების სფეროში მოქმედი ეროვნული კანონმდებლობის ევროდირექტივებთან შესაბამისობაში მოყვანის მიზნით. რეკომენდაციების საფუძველზე სამინისტროში მომზადდა დეტალური სამოქმედო გეგმა და დაიწყო აღნიშნული გეგმის იმპლემენტაციის პროცესი. 
მომზადდა ორი კანონპროექტის („ადამიანის ორგანოთა გადანერგვის შესახებ“ და „უჯრედებისა და ქსოვილების გადანერგვის შესახებ“) პირველადი ვერსიები და TAIEX-ის   ექსპერტული მისიის ფარგლებში განხორციელდა მათი ექსპერტიზა.  ექსპერტულმა მისიის რეკომენდაციით, დაიწყო მუშაობა რეპროდუქციული ტექნოლოგიების შესახებ კანონპროექტზე. 


შრომის და დასაქმების მიმართულება 

· სოციალური პარტნიორობის სამმხრივი კომისიის გაძლიერება და ეფექტიანობის გაზრდა, მათ შორის მისი სისტემატიზებული მუშაობის უზრუნველყოფის გზით; აჭარის რეგიონში სოციალური პარტნიორობის სამმხრივი კომისიის მუშაობის უზრუნველყოფა


2019 წლის 1 ნოემბერს ჩატარდა სოციალური პარტნიორობის სამმხრივი კომისიი სხდომა. სხდომის მიზანი იყო შპს „საქნახშირი ჯი აი ჯი ჯგუფი“-ს მმართველობაში არსებული ქ. ტყიბულის მინდელის სახელობის შახტაში შრომის უსაფრთხოების მიმართულებით არსებული მდგომარეობის შესწავლის შესახებანგარიშის მოსმენა. მხარეებმა მოიწონეს ანგარიში. 

 ჩატარდა სოციალური პარტნიორობის სამმხრივი კომისიის ფარგლებში შექმნილი სამუშაო ჯგუფის 6 შეხვედრა. შეხვედრები დაეთმო სოციალური პარტნიორობის სამმხრივი კომისიის 2018-2019 წლების სამოქმედო გეგმის გადახედვას, შრომისა და დასაქმების სტრატეგიის პროექტს და სხვადასხვა აქტების, მათ შორის, მონიტორიან დანადგარებთან მუშაობისთვის უსაფრთხოებისა და ჯანმრთელობის მინიმალური მოთხოვნების შესახებ ტექნიკური რეგლამენტის პროექტებს.  

ჩატარდა აჭარის ავტონომიური რესპუბლიკის  სოციალური პარტნიორობის ტერიტორიული სამმხრივი კომისიის 3 სხდომა: 2019 წლის 15 მარტს, 14 ივნისს და 27 სექტემბერს. 

· კოლექტიური შრომითი დავების მედიაციის მექანიზმის განვითარება, მათ შორის, შრომითი მედიაციის შედეგად მიღწეული შეთანხმებების აღსრულების მექანიზმების გაძლიერების მიმართულებით ხედვის ჩამოყალიბება, შეთანხმებების შესრულების შესახებ მხარეთა ანგარიშვალდებულების სისტემის შექმნისა და მედიაციის მექანიზმის ანალიტიკური ფუნქციის ზრდის გზით. მედიაციის მექანიზმის შესახებ დამსაქმებელთა და დასაქმებულთა ცნობიერების ამაღლება

საანგარიშო პერიოდში ადგილი ჰქონდა 15 მომართვას შრომითი მედიატორის დანიშვნის შესახებ. 14 მათგანზე მიმდინარეობდა მედიაციის პროცესი. 10 მათგანი დასრულდა შეთანხმების გარეშე,  4 დავა დასრულდა შეთანხმებით.  2019 წლის აპრილში შრომის საერთაშორისო ორგანიზაციის მიერ ჩატარდა პირველი სერიტიფიცირებული (საერთაშორისო) ტრენინგი შრომითი მედიატორებისთვის საერთაშორისო საასწავლო ცენტრის- ITC/ILO- ტრენერების მონაწილეობით. 

· შრომის პირობების ინსპექტირების დეპარტამენტის ინსტიტუციური და ადმინისტრაციული გაძლიერება მისი კომპეტენციების ზრდის საშუალებით და შესაბამისი სამართლებრივი ჩარჩოს შექმნა („შრომის უსაფრთხოების შესახებ“ კანონის ახალი რედაქციის ძალაში შესვლა);  შრომის ინსპექციის უფლებამოსილების სფეროს გაფართოება, რაც გულისხმობს თავისუფალი წვდომის უზრუნველყოფას  შრომის უსაფრთხოებისა და ჯანმრთელობის  კომპონენტების ინსპექტირებისთვის.

2019 წლის თებერვალში საქართველოს პარლამენტმა დაამტკიცა საქართველოს ორგანული კანონი „შრომის უსაფრთხოების შესახებ“, რომლის საფუძველზეც გაფართოვდა აღნიშნული კანონის მოქმედების სფერო. 2019 წლის 1 სექტემბრიდან  ვრცელდება ეკონომიკური საქმიანობის ყველა დარგის მიმართ. აგრეთვე, ზედამხედველ ორგანოს მიეცა უფლება დღის და ღამის ნებისმიერ დროს, სასამართლოს ნებართვისა და წინასწარი შეტყობინების გარეშე განახორციელოს შრომის უსაფრთხოების ნორმების შემოწმება; გამკაცრდა პასუხისმგებლობის ზომები ზედამხედველი ორგანოს საქმიანობისათვის ხელის შეშლისა და სამუშაო პროცესის შეჩერების შესახებ. 

2019 წლის პერიოდში შრომის პირობების ინსპექტირების დეპარტამენტის მიერ განხორციელდა 1575 ინსპექტირება და რეინსპექტირება, მათ შორის:
· ,,შრომის უსაფრთხოების შესახებ“ საქართველოს ორგანული კანონის შესაბამისად 1264  (პირველადი და შემდგომი, დარღვევების გამოსწორებამდე) ინსპექტირება - 558 ობიექტზე; 
· საქართველოს მთავრობის 2018 წლის 31 დეკემბრის  N682 დადგენილება შრომის პირობების ინსპექტირების 2019 წლის სახელმწიფო პროგრამის დამტკიცების შესახებ შესაბამისად  150 ინსპექტირება 150 ობიექტზე, მათ შორის 19 კომპანიის 107 ობიექტი შემოწმდა შრომითი უფლებების მიმართულებით;
· საქართველოს მთავრობის 2016 წლის 7 მარტის იძულებითი შრომისა და შრომითი ექსპლუატაციის პრევენციის და მათზე რეაგირების მიზნით  სახელმწიფო ზედამხედველობის განხორციელების წესის დამტკიცების შესახებ შესაბამისად  127 ინსპექტირება -127 ობიექტზე;
· საწარმოო უბედური შემთხვევის მოკვლევისთვის - 35 ინსპექტირება;
2019 წელს შრომის უსაფრთხო და ჯანსაღი გარემოს შექმნის მიზნით ზედამხედველობა შეეხო დაახლოებით 90 000 დასაქმებულს, რაც წინა წლის მაჩვენებელს 9-ჯერ აღემატება.

გარდა ამისა, 2019 წელს დეპარტამენტმა უშუალოდ ან/და მოწვევით განახორციელა  30-მდე ცნობიერების ასამაღლებელი შევხედრა, რომელსაც 4400-მდე პირი ესწრებოდა.
· საერთაშორისო დაცვის მქონე პირთა ინტეგრაციის ცენტრის ფუნქციონირების უზრუნველყოფა

საქართველოში საერთაშორისო დაცვის მქონე პირთა,  საქართველოში თავშესაფრის მაძიებელ უცხოელთა და საქართველოში სტატუსის მქონე მოქალაქეობის არმქონე პირთა ადგილობრივი ინტეგრაციის მიზნით, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ 2019 წლის 15 აპრილს გამოაცხადა საქართველოში მცხოვრებ უცხოელთა ინტეგრაციის საგრანტო კონკურსი. საგრანტო კომისიის საშუალებით 2019 წლის 7 მაისს გამოავლინა შესაბამისი გამარჯვებული და 2019 წლის 17 ივნისს გააფორმა მასთან ხელშეკრულება.
საგრანტო ხელშეკრულების თანახმად, გამარჯვებული ორგანიზაცია ინტეგრაციის ცენტრში განახორციელებს საქართველოში მცხოვრებ უცხოელთა ინტეგრაციის ხელშეწყობის პროგრამას. პროგრამა ითვალისწინებს ქართული ენის კურსს, სოციალურ-კულტურული ცნობიერების ამაღლებას, სამოქალაქო განათლების კუთხით ცნობიერების ჩამოყალიბებასა და  საკონსულტაციო სერვისის შექმნას.
· სამშობლოში ემიგრაციიდან დაბრუნებული საქართველოს მოქალაქეების რეინტეგრაციის მხარდაჭერა სახელმწიფო სარეინტეგრაციო პროგრამის განხორციელების გზით.

საქართველოში დაბრუნებულ მიგრანტთა სარეინტეგრაციო დახმარების პროგრამების განხორცელების მიზნით საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ 2019 წლის 15 აპრილს გამოაცხადა საქართველოში დაბრუნებულ მიგრანტთა სარეინტეგრაციო დახმარების საგრანტო კონკურსი, საგრანტო კომისიის საშუალებით, საგრანტო წინადადებით განსაზღვრული მიმართულებების შესაბამისად 2019 წლის 7 მაისს გამოავლინა შესაბამისი გამარჯვებულები და 2019 წლის 17 ივნისს გააფორმა მათთან ხელშეკრულებები. 
შესაბამისად, საგრანტო ხელშეკრულების თანახმად, გამარჯვებული ორგანიზაციები საქართევლოში დაბრუნებულ მიგრანტთათვის განახორციელებენ შემდეგ სერვისებს:

სამედიცინო მომსახურებისა და მედიკამენტების დაფინანსება;
ფსიქო-სოციალურ რეაბილიტაცია;
შემოსავლის წყაროს გაჩენისა და თვითდასაქმების ხელშეწყობის მიზნით საშემოსავლო პროექტების დაფინანსება;
სამუშაოს მაძიებელთა პროფესიული მომზადება/გადამზადების და კვალიფიკაციის ამაღლების პროგრამაში ჩართვის ხელშეწყობა;
საცხოვრისით დროებით უზრუნველყოფა;
პროფესიული სწავლების დაფინანსება.


2019 წლის საქართველოში დაბრუნებულ მიგრანტთა სარეინტეგრაციო დახმარების პროგრამის ფარგლებში პროექტის ბენეფიციარად დარეგისტრირდა 310 დაბრუნებული მიგრანტი (2019 წლის პროგრამა დასრულდება 2020 წლის მარტში). საანგარიშო პერიოდში სარეინტეგრაციო მომსახურება გაეწია 53 ბენეფიციარს. 

სამედიცინო მომსახურებითა და მედიკამენტებით უზრუნველყოფა - 6 ბენეფიციარს

საშემოსავლო პროექტების დაფინანსება -36 ბენეფიციარს

პროფესიული მომზადება-გადამზადების და კვალიფიკაციის ამაღლების  ხელშეწყობა-4 ბენეფიციარს.

საცხოვრისით დროებითი უზრუნველყოფა-7 ბენეფიციარს.

· უწყებათაშორისი კოორდინაციის გაუმჯობესება რეინტეგრაციის რეფერალური მექანიზმის განვითარების მიზნით.

2019 წლის საქართველოში დაბრუნებულ მიგრანტთა სარეინტეგრაციო დახმარების პროგრამის ფარგლებში პროექტის ბენეფიციარად დარეგისტრირდა 310 დაბრუნებული მიგრანტი (2019 წლის პროგრამა დასრულდება 2020 წლის მარტში). საანგარიშო პერიოდში სარეინტეგრაციო მომსახურება გაეწია 53 ბენეფიაცირს. 

· შრომითი მიგრაციის სფეროში ქვეყანათაშორისი თანამშრომლობის გაძლიერება საერთაშორისო ხელშეკრულებების ინიცირების გზით.

საქართველოს მოქალქეების შრომითი/ცირკულარული მიგრაციის ხელშეწყობა წარმოადგენს საქართველოს მთავრობის ერთ-ერთ პრიორიტეტს (დასაქმებისა და აქტიური შრომის ბაზრის პოლიტკის გაძლიერებასთან ერთად). 
2019 წლის 30 სექტემბერს, ხელი მოეწერა შეთანხმებას საქართველოს მთავრობასა და ბულგარეთის რესპუბლიკის მთავრობას შორის „შრომითი მიგრაციის რეგულირების შესახებ“. 
2020 წლის 17 იანვარს ხელი მოეწერა შეთანხმებას „გერმანიის ფედერაციულ რესპუბლიკაში სეზონურ სამუშაოზე ქართული სამუშაო ძალის დასაქმების შესახებ“. ამ ეტაპზე მიმდინარეობს სამუშაოები შეთანხმების განხორციეელების ოქმზე.
ორ ქვეყანასთან მიმდინარეობს მოლაპარაკებები საქართველოს მოქალქაეების საზღვარგარეთ დროებით ლეგალურად დასაქმების (ცირკულარული მიგრაციის) სფეროში საერთაშორისო ხელშეკრულების გაფორმების თაობაზე.
ექვს ქვეყანასთან მიმდინარეობს დიალოგი, რომლებსაც გაეგზავნათ საქართველოს მხარის მიერ მომზადებული შეთანხმების პროექტი „მთავრობასა და მთავრობას შორის დროებითი ლეგალური (ცირკულარული) შრომითი მიგრაციის სფეროში თანამშრომლობის თაობაზე“, რომლებზეც ამჟამად ველოდებით ამ ქვეყნების პოზიციებს.
პარალელურად მიმდინარეობს მოლაპარაკებები ევროკავშირის წევრ და სხვა მაღალ განვითარებულ ქვეყნებთან საზღვარგარეთ დროებით ლეგალურად დასაქმების (ცირკულარული მიგრაციის) სფეროში სახელმწიფოთაშორისი თანამშრომლობის განვითარების მიზნით.
· სამუშაოს მაძიებელთა პროფესიული მომზადება/გადამზადების 2019 წლის სახელმწიფო პროგრამის განხორციელება.

2019 წელს „სამუშაოს მაძიებელთა პროფესიული მომზადება-გადამზადების პროგრამა“-ში ჩაერთო და წარმატებით დაასრულა 2457-მა ბენეფიციარმა,(თბილისის მასშტაბით 1202 , რეგიონებში - 1255). 2019 წელს, აღნიშნული პროგრამის მოსარგებლეთაგან  დასაქმებულია 437 სამუშაოს მაძიებელი,  მათ შორის, 12 შშმ პირი. ამასთანავე, ამავე პროგრამის 2018 წლის კურსდამთავრებულთაგან 2019 წელს დასაქმდა 319 სამუშოს მაძიებელი მათ შორის 4 შშმ პირი.

2019 სატაჟირების კომპონენტის ფარგლებში ჩაერთო 25 დამსაქმებელი (თბილისი - 5 დამსაქმებელი, რეგიონები - 20 დამსაქმებელი) და 98 სტაჟიორი (თბილისი - 19 სტაჟიორი, რეგიონები - 79 სტაჟიორი). პროგრამაში ჩართული სტაჟიორებიდან, პროგრამის ფარგლებში დასაქმდა 42 მოსარგებლე. მათ შორის, შშმ პირი - 6. სულ, 2019 წელს, „სამუშაოს მაძიებელთა პროფესიული მომზადება-გადამზადების პროგრამის ფარგლებში დასაქმებულია 797 მოსარგებლე, აქედან 22 შშმ პირი.
· დასაქმების ხელშეწყობის მომსახურებათა განვითარების 2019 წლის სახელმწიფო პროგრამის განხორციელება.

2019 წლის განმავლობაში, დასაქმების პროგრამების დეპარტამენტის თანამონაწილეობით და ორგანიზებით ჩატარდა  დასაქმების 10 ფორუმი: 5  თბილისში, 5 რეგიონებში. სულ ფორუმებში მონაწილეობა მიიღო 280 დამსაქმებელმა და 1567 სამუშაოს მაძიებელმა. დამსაქმებლებმა წარმოადგინეს 5000-ზე მეტი აქტიური ვაკანსია სხვადასხვა სფეროდან, მათ შორის: მომსახურების, გაყიდვების, სამშენებლო, ტურიზმის და სხვა სფეროებიდან. მიმდინარეობს უკუკავშირის მონიტორინგი.
2019 წელს ჩატარებული ფორუმების შედეგად დასაქმებულია 83 სამუშაოს მაძიებელი. მათ შორის, 19 შშმ პირი.
შრომის ბაზრის საინფორმაციო სისტემაში 2019 წელს 915 დამსაქმებლის მიერ წარმოდგენილი იქნა 10 403 ვაკანტური სამუშაო ადგილი. საშუამავლო მომსახურების ფარგლებში დასაქმდა 499 სამუშაოს მაძიებელი. მათ შორის, შშმ პირი 22; 
მხარდაჭერითი დასაქმების ფარგლებში გაწეული სერვისის შედეგად დასაქმდა – 33 შშმ პირი; სუბსიდირების   კომპონენტში ჩაერთო და შემდგომ დასაქმდა - 3 სამუშოს მაძიებელი, მათ შორის 2 შშმ პირი. 
სულ, 2019 წელს, დასაქმების ხელშეწყობის მომსახურებათა განვითარების პროგრამის ფარგლებში დასაქმდა 618 სამუშაოს მაძიებელი, აქედან 76 შშმ პირი.
· საქართველო-ევროკავშირის ასოცირების შესახებ შეთანხმების XXX დანართით გათვალისწინებული დირექტივების შესაბამისად  -  1989 წლის 30 ნოემბრის საბჭოს 89/654/EEC დირექტივა; 2009 წლის 16 სექტემბრის ევროპარლამენტისა და საბჭოს 2009/104/EC დირექტივა; 1990 წლის 29 მაისის საბჭოს დირექტივა 90/270/EEC  - შესაბამის საკანონმდებლო აქტებში  ცვლილებების მომზადება

„შრომის უსაფრთხოების შესახებ“ საქართველოს ორგანული კანონისა და ასოცირების ხელშეკრულების XXX-ე დანართის შესაბამისად მომზადდა 6 ნორმატიული აქტის პროექტი, მათ შორის შრომის კანონმდებლობისა და პირობების ზედამხედველობის განმახორციელებელი საჯარო სამართლის იურიდიული პირის საქმიანობის მარეგულირებელი საკანონმდებლო აქტის პროექტი და განხორციელდა 1 საკანონმდებლო ცვლილება. 

· საქართველო-ევროკავშირის ასოცირების შესახებ შეთანხმების XXX დანართით გათვალისწინებული დირექტივების საფუძველზე და მათი ვადების გათვალისწინებით შესაბამის საკანონმდებლო აქტებში ცვლილებების მომზადება
2019 წლის 19 თებერვალს ცვლილებები შევიდა კანონმდებლობაში, რომლის მიხედვითაც განისაზღვრა დამსაქმებლის ვალდებულება დაიცვას პირთა თანასწორუფლებიანობის პრინციპი არამარტო შრომით სახელშეკრულებო ურთიერთობებში, არამედ წინასახელშეკრულებო ურთიერთობებშიც, რაც გულისხმობს ვაკანსიის შესახებ განცხადების გამოქვეყნებისა და გასაუბრების ეტაპზე დისკრიმინაციის დაუშვებლობას რაიმე ნიშნით, დაზუსტდა შევიწროებისა და სექსუალური შევიწროების ცნებები არსებულ კანონმდებლობაში. მიმდინარეობდა მუშაობა  დანართი  XXX-ით განსაზღვრული სხვა დირექტივების შესაბამისად  საკანონმდებლო ცვლილებების განსახორციელებლად. 
· დასაქმების პოლიტიკის და შესაბამისი საკანონმდებლო ჩარჩოს შემუშავება. 
2019 წლის 30 დეკემბერს დამტკიცდა საქართველოს შრომისა და დასაქმების პოლიტიკის ეროვნული 20419-2023 წლების სტრატეგია და მისი სამოქმედო გეგმა 2019-2021. სტრატეგია წარმოადგენს საქართველოს მთავრობის ხედვას შრომისა და დასაქმების სფეროში მომდევნო 5 წლის განმავლობაში განსახორციელებელი სისტემური და სტრატეგიული რეფორმებისა და ღონისძიებების შესახებ. სტრატეგია ასახავს კონკრეტულ მიზნებსა და ამოცანებს შრომისა და დასაქმების, შრომითი მიგრაციის, განათლების, გენდერული თანასწორობის, სოციალური დაცვის და სამეწარმეო-ეკონომიკური პოლიტიკის მიმართულებით. 

მიმდინარეობს მუშაობა "დასაქმების შესახებ" საქართველოს კანონის პროექტზე

დამატებითი ინფორმაცია: 
მოსახლეობის, მათ შორის  რთულად დასაქმებადი ჯგუფების  შრომისა და დასაქმების ხელშეწყობის მიზნით მიღებულ იქნა გადაწყვეტილება შექმნილიყო დამოუკიდებელი, მხოლოდ დასაქმებაზე და დასაქმების ხელშეწყობაზე ორიენტირებული უწყება - სსიპ დასაქმების ხელშეწყობის სახელმწიფო სააგენტო.

სსიპ - დასაქმების ხელშეწყობის სახელმწიფო სააგენტო შეიქმნა 2019 წლის ოქტომბერში. სააგენტოს მიზანია დასაქმების და შრომის ბაზრის  აქტიური პოლიტიკის  გატარება, მათ შორის საზღვარგარეთ ლეგალური დასაქმების (ცირკულარული მიგრაცია) შესაძლებლობის შექმნა.
დასაქმების  ხელშეწყობის სახელმწიფო სააგენტოს  ფუნქციებია:

ა) შრომის ბაზრის მომსახურებების გაწევა, მათ შორის:
ა.ა)  შრომის ბაზრის აქტიური პოლიტიკის ღონისძიებების განხორციელება, 
ა.ბ) საშუამავლო მომსახურების, ინდივიდუალური და ჯგუფური კონსულტაცების გაწევა 
ა.გ) სამუშაოს მაძიებელთა და თავისუფალი (ვაკანტური) სამუშაო ადგილების რეგისტრაცია და ამ მიზნით შრომის ბაზრის მართვის საინფორმაციო სისტემის ადმინისტრირება, გამართული ფუნქციონირება; 
ა.დ ) სამუშაო ძალის შესახებ სტატისტიკური ინფორმაციის მოგროვება და ანალიზი;
ბ) დასაქმების ხელშეწყობის სახელმწიფო პროგრამების განხორციელება;
გ) საქართველოს შრომის ბაზარზე საშუამავლო მომსახურების გაწევის ეფექტურად უზრუნველსაყოფად, ცალკეულ დამსაქმებლებთან, დამსაქმებელთა გაერთიანებებთან და დასაქმების კერძო სააგენტოებთან თანამშრომლობის განვითარება;
დ) სამუშაოს მაძიებლებისათვის საინფორმაციო და საკონსულტაციო მომსახურებების გაწევა;
ე)სამუშაოს მაძიებელთა პროფესიული მომზადება-გადამზადების ღონისძიებათა ორგანიზება, განხორციელება ან/და განხორციელებაში მონაწილეობა:
ვ) დასაქმების ფორუმების ორგანიზება ან/და ორგანიზებაში მონაწილეობა;  
ზ) საზღვარგარეთ ლეგალური დასაქმების (ცირკულარული მიგრაცია) შესაძლებლობის შექმნა.
· საქართველოს მიერ სავალდებულოდ აღიარებული შრომის საერთაშორისო ორგანიზაციისა და შრომის უფლებასთან დაკავშირებით არსებული სხვა საერთაშორისო სამართლებრივი აქტების კონვენციების იმპლემენტაციის მონიტორინგის პროცესის გაგრძელება; შრომის საერთაშორისო ორგანიზაციის რატიფიცირებული კონვენციების მოთხოვნების შეფასების და საქართველოს კანონმდებლობასთან შესაბამისობის ანალიზი

შემუშავდა ILO-ს კონვენციების (N100; N111; N122) შესრულების მდგომარეობის შესახებ სამთავრობო ანაგარიშები, რომელიც 2019 წლის სექტემბერში გაიგზავნა შრომის საერთაშორისო ორგანიზაციში. 


სოციალური დაცვის მიმართულება
სოციალური დაცვის კუთხით ასოცირების დღის წესრიგით გათვალისწინებული ვალდებულებების შესრულების თაობაზე მინდა ხაზი გავუსვა რამდენიმე  მნიშვნელოვან ღონისძიებას. 
· ქუჩაში მცხოვრებ და/ან მომუშავე ბავშვთა საჭირო მომსახურებების გაძლიერება და გაუმჯობესება.
პირველ რიგში წარმოგიდგენთ ინფომრაციას ქუჩაში მცხოვრები და მომუშავე ბავშვების მხარდაჭერის მიზნით გადადგმულ ნაბიჯებს. 2019 წელს მიუსაფარ ბავშვთა თავშესაფრით უზრუნველყოფის ქვეპროგრამის ფარგლებში დაემატა 2 მობილური ჯგუფი ქ. თბილისსა და ქ. რუსთავში (სულ 2019 წელს - 6 მობილური ჯგუფი). 2019 წელს  მიუსაფარ ბავშვთა თავშესაფრით უზრუნველყოფის ქვეპროგრამის ფარგლებში კონტაქტი დამყარდა 428 მიუსაფარ ბავშვთან, მომსახურებით ისარგებლა 259 ბენეფიციარმა, მათ შორის დღის ცენტრით -183 ბავშვმა, ხოლო სადღეღამისო თავშესაფრით -76. 
მნიშვნელოვანია აღინიშნოს, რომ კოვიდ პანდემიის დროს განსაკუთრებით გაძლიერებული იყო ამ მიმართულებით მუშაობა, მოეწყო სპეციალური საკარანტინე სივრცე, სადაც უწყვეტ მეთვალყურეობას/მორიგეობას ახორციელებდნენ მობილური ჯგუფები. შესაბამისად, 3300 ლარიდან 4000 ლარამდე გაიზარდა მათი დაფინანსება.  

· შშმ ბავშვთა დეინსტიტუციონალიზაციის გაგრძელება და ბავშვთა გადაყვანა ალტერნატიულ ოჯახური ტიპის სერვისებში -  მინდობით აღზრდაში და მცირე ოჯახური ტიპის სახლებში, მცირე ოჯახური ტიპის სერვისის სტანდარტის შემუშავება, ბავშვზე ზრუნვის სტანდარტის განახლება.

როგორც მოგეხსენებათ, საქართველო 2004 წლიდან ახორცილებს ბავშვთა კეთილდღეობის რეფორმას,  რომლის ერთ-ერთი მთავარი მიზანიც საქართველოში დიდი ზომის სამზრუნველო დაწესებულებების (ბავშვთა სახლები, სკოლა პანსიონები) დახურვა და ალტერნატიული ზრუნვის სერვისებით (მინდობით აღზრდა, მცირე საოჯახო ტიპის სახლები) ჩანაცვლება,  ბიოლოგიური ოჯახების გაძლიერება და მათი სოციალური ფუნქციონირების ამაღლება წარმოადგენს. 
რეფორმის საწყის ეტაპზე საქართველოში ფუნქციონირებდა  48 ბავშვთა სამზრუნველო დაწესებულება (ბავშვთა სახლი/სკოლა-პანსიონი). სადაც განთავსებული იყო 5 500-მდე ბავშვი. რეფორმის შედეგად დაიხურა დიდი ზომის რამდენიმე ინსტიტუცია. მოცემულ ეტაპზე, ქვეყნის მასშტაბით ფუნქციონირებს 2 დიდი ზომის რეზიდენტული დაწესებულება შეზღუდული შესაძლებლობის მქონე აღსაზრდელებისთვის (0-დან 7 წლამდე და 6-დან 18 წლამდე ასაკის ბავშვებისთვის). დეინსტიტუციონალიზაციის პროცესის შემდეგ ეტაპზე  აღნიშნული დაწესებულების ეტაპობრივი დახურვის მიზნით ამერიკის საერთაშორისო განვითარების სააგენტოს მიერ მხარდაჭერილი პროექტის ფარგლები  ქვეყნის მასშტაბით ამოქმედდა 24 ახალი, მცირე საოჯახო სახლი. მოცემულ პროცესში, მეურვეობისა და მზრუნველობის ორგანოს მიერ მოხდა იმ ეტაპზე არსებული ობოლ და მზრუნველობამოკლებულ ბავშვთა სახლებში მყოფი აღსაზრდელებისა და მათი ოჯახების შეფასება და მათი ინდივიდუალური საჭიროებების გათვალისწინებით, ბიოლოგიურ ოჯახებში დაბრუნება ან ალტერნატიული ზრუნვის გარემოში გადაყვანა - მინდობით აღზრდა ან მცირე საოჯახო სახლი. 
2016 წლის  იანვარში  საქართველოს შრომის, ჯანმრთელობისა და სოციალური დაცვის სამინისტროს, სსიპ სოციალური მომსახურების სააგენტოსა და გაეროს ბავშვთა ფონდს შორის გაფორმდა ურთიერთგაგების მემორანდუმი, რომელიც მიზნად ისახავდა შშმ ბავშვებისათვის ოჯახურ გარემოსთან მიახლოებული,  ალტერნატიული მცირე ზომის მომსახურების შექმნას.  ამავე  წლის ბოლოსვე ქალაქ ქუთაისში, ხოლო 2018 წელს გაიხსნა მძიმე და ღრმა შეზღუდული შესაძლებლობის მქონე ბავშვებისთვის 2 მცირე საოჯახო ტიპის სახლი, სადაც განთავსდა 7-7 აღსაზრდელი ჩვილ ბავშვთა სახლიდან.
2018 წელს მინდობით აღზრდაში ჩვილ ბავშვთა სახლიდან განთავსდა - 8 აღსაზრდელი,    გაშვილდა - 3, მცირე საოჯახო ტიპის სახლში ჩაირიცხა 7 ბენეფიციარი. 
2019 წელს სსიპ „ადამიანით ვაჭრობის (ტრეფიკინგის) მსხვერპლთა, დაზარალებულთა დაცვისა და დახმარების სახელმწიფო ფონდის ფილიალებში ირიცხებოდა 83 ბავშვი: ქ. თბილისის ჩვილ ბავშვთა სახლში  -  55 და კოჯრის ბავშვთა სახლში  -  28;
2020 წელს ქ. თბილისის ჩვილ ბავშვთა სახლში ირიცხება -  54 და კოჯრის ბავშვთა სახლში  -  24 ბავშვი; მინდობით აღზრდაში ჩვილ ბავშვთა სახლიდან განთავსდა - 2 აღსაზრდელი, დაგეგმილია  5 ბავსვის გადაყვანა, კოჯრის ბავშვთა სახლიდან გავიდა 4 ბენეფიციარი სრულწლოვანების ასაკის მიღწევის გამო. 
დეინსტისუციონალიზაციის პროცესი დღემდე გრძელდება. 2020 წელს ამერიკის შეერთებული შტატების თავდაცვის დეპარტამენტის  მხარდაჭერით თბილისში ფუნქციონირება დაიწყო ერთი მცირე საოჯახო ტიპის სახლმა, ჩვილ ბავშვთა სახლის ბენეფიციარებისათვის, დაგეგმილია კიდევ 2 სახლის მშენებლობა. 
დეინსტიტუციონალიზაციის პროცესი სახელმწიფო პრიორიტეტს წარმოადგენს.  მნიშვნელოვანია, რომ  ცვლილებები განხორციელდა ბავშვზე ზრუნვის სტანდარტებში, დაიხვეწა მძიმე და ღრმა შშმ ბავშვების სპეციალიზებული მომსახურებუის სტანდარტ და მონიტორნგი ახალი სტანდარტით ხდება, რაც ბუნებრივია გაზრდის მომსახურების ხარისხს.
ჩვენი სტრატეგიული მიზანია ინსტიტუციებში ბავშვთა რაოდენობის მინიმუმამდე შემცირება  და საბოლოოდ მთლიანად გადაყვანა ახალ ალტერნატიულ, ოჯახურ გარემოში (მინდობით აღზრდა, მცირე საოჯახო ტიპის ბავშვთა სახლი), ხოლო თუ შესაძლებელია, საკუთარ ბიოლოგიურ ოჯახში დაბრუნება. დღეისათვის, ბავშვთა კეთილდღეობის რეფორმის ერთ-ერთ უმთავრეს პრიორიტეტს წარმოადგენს ბიოლოგიური ოჯახების გაძლიერება და მათი სოციალური ფუნქციონირების ამაღლება, რათა მათ სრულად უპასუხონ არასრულწლოვანი შვილების საჭიროებებს.

· ქალთა მიმართ ძალადობის და  ოჯახში ძალადობის მსხვერპლთა თავშესაფრების/კრიზისული ცენტრის თანამშრომელთა პროფესიული განვითარება.

რაც შეეხება კვალიფიკაციის ასამაღლებლად ჩატარებული ტრენინგებს, ქალთა მიმართ ძალადობის და  ოჯახში ძალადობის მსხვერპლთა თავშესაფრების/კრიზისული ცენტრის თანამშრომელთა პროფესიული განვითარების ხელშეწყობის მიზნით, მინდა აღვნიშნო, რომ სსიპ - ადამიანით ვაჭრობის (ტრეფიკინგის) მსხვერპლთა, დაზარალებულთა დაცვისა და დახმარების სახელმწიფო ფონდის ჩართულობით და სხვადასხვა დონორი ორგანიზაციების მხარდაჭერით ჩატარდა არაერთი ტრენინგი სხვადასხვა თემატიკაზე, როგორიცაა  „ძალადობის მსხვერპლთა თავშესაფრებსა და კრიზისულ ცენტრებში სოციალური მუშაობის კომპონენტის გაძლიერება“, „ოჯახში ძალადობისა და სექსუალური ძალადობის პრევენცია“,  "სახელმწიფო სერვისები გენდერული თანასწორობის პოლიტიკის განხორციელებისთვის", “მხარდაჭერის სერვისის მაძიებლის იდენტიფიცირების, რისკებისა და საჭიროებების შეფასების ინსტრუმენტზე” და ა.შ.
ასოცირების დღის წესრიგის ერთ-ერთი ვალდებულება არის სახელმწიფო ფონდის ფარგლებში არსებული ძალადობისაგან დაცვის საკონსულტაციო ცხელი ხაზის (116 006) პოპულარიზაციის ხელშეწყობა. მინდა აღვნიშნო, რომ საანგარიშო პერიოდში სახელმწიფო ფონდის ფარგლებში არსებული ძალადობისაგან დაცვის  საკონსულტაციო ცხელ ხაზზე (116 006)  განხორციელებული ზარების რაოდენობა: 1455,  აქედან მამრობითი - 343, მდედრობითი - 1112.
2019 წელს ძალადობის მსხვერპლთა თავშესაფრებითა და იქ არსებული მომსახურებებით სარგებლობის სტატისტიკა:

თავშესაფრის მომსახურებებით ჯამში ისარგებლა 411-მა პირმა. 
თავშესაფარში დროებითი საცხოვრისით ისარგებლა 411-მა პირმა. თავშესაფრის ფსიქოლოგიურ-სოციალური დახმარება/რეაბილიტაციის მომსახურებით ისარგებლა 305-მა პირმა, თავშესაფარში სამედიცინო მომსახურების ორგანიზება/მიღების მომსახურებით ისარგებლა 206-მა პირმა, 
თავშესაფარში სამართლებრივი კონსულტაცია/დახმარების მომსახურებით ისარგებლა 202-მა პირმა, 2019 წელს კრიზისული ცენტრების მომსახურებებით  სულ ისარგებლა 242-მა პირმა.  ძალადობის სავარაუდო მსხვერპლი/დაზარალებული - 36 პირი, ძალადობის მსხვერპლი/დაზარალებული - 206 პირი ფსიქოლოგიური მომსახურებით  ისარგებლა 222 პირმა, სოციალური პრობლემების მოგვარებაში მხარდაჭერით ისარგებლა 79 პირმა საანგარიშო პერიოდში ფონდის მომსახურებებით ისარგებლა  ადამიანით ვაჭრობის (ტრეფიკინგის) 4 არასრულწლოვანმა დაზარალებულმა (მათ შორის: 3 მდედრ. და 1 მამრ. სქესის). ოთხივე მათგანმა მიიღო სადღეღამისო საცხოვრისი თავშესაფარში და გაეწიათ ფსიქოლოგიური დახმარება. ბუნებრივია, გვაქვს დეტალურად ჩაშლილი სტატისტიკა, მათ შორის ასაკი და სქესის მიხედვით, რაც წარმოდგენილია ამ ანგარიშში. 
მნიშვნელოვანია, რომ საქართველსო პარლამენტის ადამიანის უფლებათა კომიტეტის და  გაეროს ბავშვთა ფონდის მხარდაჭერით 2020 წლის 27 აპრილიდან ფუნქციონირება დაიწყო ბავშვტა დახმარების ცხელმა ხაზმა - 111. აღნიშნული ცხელი ხაზი ბავშვთა საკითხებზეა ორიენტირებული ცხელი და მისი მიზანია ბავშვების საჭიროებებზე სწრაფი რეაგირება 24 საათის განმავლობაში. 
დევნილების, დაბრუნებული მიგრანტებისა და საერთაშორისო დაცვის ქვეშ მყოფ პირთა მიმართულება

· დევნილთა უზრუნველყოფა გრძელვადიანი საცხოვრებლით; დევნილებისათვის საცხოვრებელი ფართის საკუთრებაში გადაცემა; დევნილთა საცხოვრებელი პირობების გაუმჯობესება.
საანგარიშო პერიოდში მოხდა 2097 იძულებით გადაადგილებული-დევნილი ოჯახის უზრუნველყოფა გრძელვადიანი განსახლების პროგრამის ფარგლებში საცხოვრებელი სახლით, ამასთან ერთად 2019 წლის მანძილზე 803 ოჯახს გადაეცა საკუთრებაში სახელმწიფო საკუთრებაში არსებული საცხოვრებელი ფართი. 2019 წლის მანძილზე დაიხურა 31 სიცოცხლისთვის მომეტებული საფრთხის შემცველი ობიექტი, საიდანაც უსაფრთხო გარემოში განსახლდა 354 დევნილი ოჯახი. 61 ობიექტი დაფინანსდა დევნილთა საკუთრებაში არსებულ ობიექტებში ჩასატარებელი სამუშაოების პროგრამის ფარგლებში. გარდა ამისა, 6513 დევნილ პირს გაეწია ერთჯერადი ფინანსური დახმარება და 1548 ოჯახი იქნა უზრუნველყოფილი ქირით.

· დევნილთა საარსებო წყაროების შექმნა/გაუმჯობესება, მათი ინფორმირება და ჩართვა შესაბამის სახელმწიფო პროგრამებში, საგანმანათლებლო შესაძლებლობების გაზრდა.
აღსანიშნავია დევნილთა საარსებო წყაროებით უზრუნველყოფის კუთხით განხორციელებული აქტივობები, კერძოდ საანგარიშო პერიოდში ჯამში 79 დევნილმა პირმა მიიღო საგრანტო პროგრამაში მონაწილეობა, საიდანაც 50 პირი თვითდასაქმების ხელშეწყობის პროექტის ფარგლებში, 15 პირი სასათბურე მეურნეობის განვითარების პროექტის ფარგლებში და 14 პირი განსახლებული პირების ადგილზე ინტეგრაციის ხელშეწყობის პროექტის ფარგლებში. პროფესიულ სასწავლებლებში ჩარიცხულ 145 დევნილ პირს აუნაზღაურდა მგზავრობის ხარჯი. ამასთან ერთად, 2019 წლის მანძილზე ჩატარდა 4 საინფორმაციო კამპანია, 20 საველე ვიზიტი და 3 დასაქმების ფორუმი.

· საერთაშორისო დაცვის მქონე პირთა ინტეგრაციის ცენტრის ფუნქციონირების უზრუნველყოფა

საქართველოში საერთაშორისო დაცვის მქონე პირთა, საქართველოში თავშესაფრის მაძიებელ უცხოელთა და საქართველოში სტატუსის მქონე მოქალაქეობის არმქონე პირთა ადგილობრივი ინტეგრაციის მიზნით, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ 2019 წლის 15 აპრილს გამოაცხადა საქართველოში მცხოვრებ უცხოელთა ინტეგრაციის საგრანტო კონკურსი. საგრანტო კომისიის საშუალებით 2019 წლის 7 მაისს გამოავლინა შესაბამისი გამარჯვებული და 2019 წლის 17 ივნისს გააფორმა მასთან ხელშეკრულება.
საგრანტო ხელშეკრულების თანახმად, გამარჯვებულმა ორგანიზაციამ ინტეგრაციის ცენტრში განახორციელა საქართველოში მცხოვრებ უცხოელთა ინტეგრაციის ხელშეწყობის პროგრამას. პროგრამა ითვალისწინებდა ქართული ენის კურსს, რომელშიც მონაწილეობა საანგარიშო პერიოდში მიიღო 108 ბენეფიციარმა, სოციალურ-კულტურული ცნობიერების ამაღლებას, რომელშიც ჩაერთო 40 ბენეფიციარი, სამოქალაქო განათლების კუთხით ცნობიერების ჩამოყალიბებას, სადაც 40 პირი იყო ჩართული საანგარიშო პერიოდში და  საკონსულტაციო სერვისის შექმნას, რომლითაც ისარგებლა 101 ბენეფიცირამა. 
· სამშობლოში ემიგრაციიდან დაბრუნებული საქართველოს მოქალაქეების რეინტეგრაციის მხარდაჭერა სახელმწიფო სარეინტეგრაციო პროგრამის განხორციელების გზით.

საქართველოში დაბრუნებულ მიგრანტთა სარეინტეგრაციო დახმარების პროგრამების განხორცელების მიზნით საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ 2019 წლის 15 აპრილს გამოაცხადა საქართველოში დაბრუნებულ მიგრანტთა სარეინტეგრაციო დახმარების საგრანტო კონკურსი, საგრანტო კომისიის საშუალებით, საგრანტო წინადადებით განსაზღვრული მიმართულებების შესაბამისად 2019 წლის 7 მაისს გამოავლინა შესაბამისი გამარჯვებულები და 2019 წლის 17 ივნისს გააფორმა მათთან ხელშეკრულებები. 
შესაბამისად, საგრანტო ხელშეკრულების თანახმად, გამარჯვებული ორგანიზაციები საქართევლოში დაბრუნებულ მიგრანტთათვის ახორციელებდნენ შემდეგ სერვისებს:
· სამედიცინო მომსახურებისა და მედიკამენტების დაფინანსება;
· ფსიქო-სოციალურ რეაბილიტაცია;
· შემოსავლის წყაროს გაჩენისა და თვითდასაქმების ხელშეწყობის მიზნით საშემოსავლო პროექტების დაფინანსება;
· სამუშაოს მაძიებელთა პროფესიული მომზადება/გადამზადების და კვალიფიკაციის ამაღლების პროგრამაში ჩართვის ხელშეწყობა;
· საცხოვრისით დროებით უზრუნველყოფა;
· პროფესიული სწავლების დაფინანსება.
2019 წლის საქართველოში დაბრუნებულ მიგრანტთა სარეინტეგრაციო დახმარების პროგრამის ფარგლებში სარეინტეგრაციო მომსახურება გაეწია 186 ბენეფიციარს.

